
Дӯст доштани Қуръон

  

  

· Масъалаи аввал: Қалб абзор ва олати фаҳмидан ва таъаққул аст:

  

Сухан гуфтан дар ин маврид, ба тариқи мухтасар, дар ду сурат анҷом меёбад:

  

1. Қалб абзори фаҳмидан ва таъаққул аст.

  

2. Қалб дар дасти Худованди мутаъол аст, он Зоте ки шарик надорад ватанҳо аст.         

  

  

· Дар мавриди сурати аввал бошад, матнҳои Қуръон зиёд аст, ки бар он далолат
мекунад, ки онҳо бештар аз сад оят мебошанд, вале мо инҷо ба овардани 3-оят иктифо
менамоем. Чунки онҳо дар ин мавзуъ далолаташон сареҳу ошкоро аст. Ин гуфтаҳои
Худованди мутаъол инҳоянд:

o "Мо бар дилҳои онҳо пардаҳое афкандаем, то оётро нафаҳманд" Сураи Каҳф: 57.

  

o "Оё дар замин ба сайр ва сафар напардохтанд, то дилҳое дошта бошанд, ки ба
онҳо фаҳм кунанд ва гушҳое дошта бошанд, ки бадонҳо бишнаванд? Чаро, ки ин
чагҳо нестанд, ки кур мегарданд, балки ин дилҳои даруни синаҳо ҳастанд, ки
нобино мешаванд" Сураи Ҳаҷ: 46.

  

o "Худованд ду дилро дар даруни касе қарор надодааст"Сураи Аҳзоб: 4.

  

Ин ҷо мо ба тафсили ин масъалаҳо намепардозем, вале шоҳид аз ин оятҳо он буда, ки
қалб абзори фаҳмидан ва таъаққул кардан ва идрок намудан аст, ки аз ҷумлаи инҳо
фаҳмидан ва тадаббури Қуръон аст.

  

· Сурати дуввум бошад ин аст, ки қалб дар дасти Худованди мутаъол ва бешарик аст. Бо
илм ва ҳикмати худ ҳар вақт, ки бихоҳад онро мегушояд ва ҳар вақт, ки бихоҳад онро
мебандад. Ин аст, ки мефармояд:

  

o "Ва бидонед, ки Худованд миёни инсон ва дили ӯ ҷудоӣ меандозад"Сураи Анфол:
24.

  

o "Мо бар дилҳои онҳо пардаҳое афкандаем, то оётро нафаҳманд" Сураи Каҳф: 57.

  

o "Аз оятҳои худ касонеро боз медорам, ки дар замин такаббур меварзанд" Сураи
Аъроф: 146.

  

Ба ин хотир асбоб ва василаҳое қарор дода шудааст, ки ҳар кас ба онҳо амал кунад
муваффақ мешавад ва ҳар кас аз онҳо тахаллуф кунад, шикаст мехурад, ки баёнаш дар
масоили баъдӣ хоҳад омад.

Пас вақте саъю кушиш мекуни то Қуръонро бифаҳми, бидон ки қалбҳо дар дасти
Худованди мутаъол мебошанд. Ва Худованди мутаъол миёни шахс ва қалбаш ҷудоӣ
меандозад, пас роҳу равиш ва кайфият милок ва тарозу нест, балки фатҳу гушоиш танҳо
аз ҷониби Аллоҳ таъоло мебошад. Бинобар ин он тадаббу
р, ки барои ту ҳосил мешавад ҳамон неъмати бузурге аст, аз ҷониби Аллоҳ таъоло, ки
муставҷиби шукр аст на фахр кардан. Пас замоне, ки Аллоҳ таъоло барои ту фаҳми
Қуръонро ато кард ва маъонии онро барои ту равшан сохт, вайро шукргузор бош ва аз ӯ
бихоҳ то онро зиёдтар бикунад. Ва ин неъматро танҳо аз ҷониби Аллоҳ таъоло бидон ва
аз лиҳози зоҳир ва ботин
ба он эътироф кун.

  

  

· Масъалаи дуввум: Робитаи дуст доштани Қуръон бо тадаббур.

  

Равшан аст, ки ҳар гоҳ қалб чизеро дуст дошта бошад ба он вобаста мешавад ва бадон
таъаллуқ пайдо мекунад. Аз он шод мегардад ва аз ғайри он ҷудо мешавад. Ва қалб
ҳангоме, ки Қуръонро дуст дошта бошад аз қироати он лаззат мебарад ва фаҳму
ҳушашро бар хондани он ҷамъ мекунад. Ва ба ин тартиб тадаббур ва фаҳми амиқ ҳосил
мешавад. Ва баръакси ин ҳол, вақте ба Қуръон муҳаббате вуҷуд надошта бошад, рӯй
овардани қалб ба сӯи он мушкил мешавад ва пайравӣ кардан аз он душвор мегардад, ба
тавре ки ҷуз бо талошу кушиш ҳосил нахоҳад шуд. Пас муҳаббати Қуръонро ба даст
овардан ин муфидноктарин асбоб барои касб намудани қавитарин ва болотарин дараҷаи
тадаббур аст.

  

Вақеъ ҳам шоҳиди ин гуфтаҳои зикршуда аст. Мебинем вақте донишҷӯе иштиёқ ва майлу
рағбат ва муҳаббати зиёде ба дарсҳояш дошта бошад, он чиро ки гуфта мешавад бо
суръати зиёде дарк мекунад ва мефаҳмад. Ва вазифаҳо ва чизҳое, ки аз ӯ хоста
шудааст, дар вақти кутоҳе анҷом медиҳад. Дар ҳоле, ки донишҷӯи дигар он чиро, ки
гуфта шуда ҷуз бо такрор ба такрор анҷом додани он дар намеёбад ва мебинад, ки вақти
зиёде сипари шудааст, ҳол он ки чизе аз таколифашро анҷом надодааст.

· Масъалаи саввум: Нишонаҳои муҳаббати қалб ба Қуръон.

  

  

Муҳаббати қалб ба Қуръон ва онро аз дил дуст доштан нишонаҳо ва аломатҳое дорад, ки
аз ҷумла инҳоянд:

  

· Бо дидани Қуръон шодмон мегардад. Ва вақти зиёдеро бидуни хастагӣ бо Қуръон
сипарӣ мекунад.

  

· Иштиёқ доштани ба он; вақте, ки муддате аз он дур буда ва баъзе монеъаҳо вуҷуд
дошта, дар ин ҳол орзӯ мекунад, ки дубора онро бубинад ва аз он бо хабар шавад ва
чизҳоеро, ки монеъ байни вай ва Қуръон шуда, аз миён бардорад.

  

· Зиёд ба Қуръон муроҷиъа кунад, ба тавҷиҳоту нишондодҳои он итминон дошта бошад
ва ҳангоме, ки мушкилоти кучак ё бузурге барояш пеш меояд ба Қуръон руҷуъ мекунад.

  

· Аз фармоишҳо ва манъкардагиҳои Қуръон пайравӣ ва итоат кунад.

  

  

Инҳо муҳимтарин нишонаҳо ва аломатҳои муҳаббати қалб ба Қуръон ва ҳамнишинии бо
он аст. Пас ҳар гоҳ ки ин нишонаҳоро дар худ дидӣ, бидон ки муҳаббати Қуръон дар ту
вуҷуд дорад. Вале вақте акси инро дидӣ, бидон ки муҳаббат вуҷуд надорад. Ва агар
баъзе аз онҳоро мушоҳида карди вале баъзеи дигарро не, бидон ки дар муҳаббати ту
нисбат ба Қуръон ба ҳамон андоза костӣ ва камӣ вуҷуд дорад.

Шоиста аст, ки ҳар мусалмон ин суолро аз худ бипурсад, ки ОЁ МАН ҚУРЪОНРО ДУСТ
ДОРАМ?

  

Ин суоли муҳим ва арзишманде аст вале ҷавоб додан ба он гаронбаҳотар ва
арзишмандтар аст. Чунки ҷавоб ба он дарбаргирандаи маъонии бисёр аст. Қабл аз ин ки
ба ин суол ҷавоб диҳӣ, ба нишонаҳое, ки қаблан зикр шуд бозгард, то онҳоро бо он
ҷавобе, ки мехоҳи бидиҳи муқоиса куни ва дурустро аз нодуруст ташхис бидиҳи.

  

Агар аз баъзе мусалмонон бипурси, ки оё Қуръонро дуст медорӣ? Ҷавоб медиҳад бале,
Қуръонро дуст медорем, чигуна мешавад, ки онро дуст надошт? Вале оё ин ҷавоб
содиқона аст?

  

Чигуна Қуръонро дуст дорад, дар ҳоле ки чанд дақиқае аз вақташро бо Қуръон
наменишинад, вале соатҳои тулонӣ аз вақташро бо ончи, ки ҳаво ва хоҳишоти нафсониаш
мехоҳад ва аз матоъи дунёӣ дуст дорад, сипарӣ мекунад!?

  

Абу Убайд мегуяд: "Ҳеч бандае ҷуз ба василаи Қуръон аз худаш намепурсад, агар
Қуръонро дуст дошт Худо ва Расулашро низ дуст дорад".

  

Вақте, ки нашонаҳои пешин дар мо вуҷуд надошта бошад, лозим аст ки мо ба кутоҳиҳои
худ эътироф кунем ва саъй кунем ки дар худамон тағйир ба вуҷуд оварем, ки роҳҳои
вусул ба ин тағйир дар масъалаи баъдӣ баён мешавад.

  

  

  

· Масъалаи чаҳорум: Василаҳои таҳаққуқи муҳаббат ба Қуръон.

Ин масъала барои баён медорад, ки агар инсон ин василаҳоро тай намояд ба муҳаббати
Қуръон иншоаллоҳ ноил мегардад. Аз ин ҷиҳат бояд ба ин василаҳо аҳамият бидиҳем
онҳоро аз худ кунем, онҳоро хуб фаҳмем ва дар амал ҷориашон намоем.

  

  

o Василаи аввал: Таваккул ба Аллоҳ таъоло кардан ва мадад гирифтан аз Ӯ.

  

Аз Аллоҳ таъоло кумак бихоҳад ва дархост кунад, ки ба ӯ муҳаббати Қуръонро рӯзӣ
диҳад, ба ин хотир дуъои бузурге, ки Абдуллоҳ ибни Масъуд (р) ривоят кардаастро
бихонад, ки Паёмбар (с) фармуданд: "Бандаи Худо ҳар гоҳе, ки ҳузн ва андуҳе ба
вай бирасад (даст ба дуъо бардорад ва бигуяд:) 

  

Парвардигоро! Ман бандаи ту, фарзанди бандаи ту ва фарзанди канизи ту
ҳастам. Тақдири умурам (корҳоям) дар дасти туст, ҳукми ту бар ман ҷорист,
қазовати ту дар ҳақи ман адолати маҳз аст. Аз ту мехоҳам, бо ҳар исме, ки ту худро
ба он номидаи ё онро дар китоби худ нозил кардаи ва ё ба яке аз бандагонат
омухтаи ё онро дар илми ғайби худ маҳфуз нигаҳ доштаи, ки Қуръонро баҳори
дилам ва нури синаам ва сайқали ғамҳоям қарор диҳи.

  

Худованд ғамҳои вайро зудуда ва шодиро ҷойгузини он менамояд. Гуфтанд:
Расули Худо (с), шоиста аст, ки ин калимотро низ ба мо биёмузӣ. Паёмбар (с)
фармуд: Оре шоиста аст барои касе, ки онҳоро бишунавад то онро ба дигарон
биёмузад".

  

Пас рӯзе 3 ё 5 ё 7 бор онро такрор кунад. Ва махсусан дар замон ва вақтҳои иҷобати
дуъо анҷом диҳад ва саъю кушиш кунад, ки дархости худро аз рӯи сидқ ва ростӣ ва бо
ҳолати тазарруъ яъне зорӣ ва пофишорӣ намудан ва бо ҳолати сахт хоҳишманд будан
матраҳ кунад, то дуъо иҷобат шавад ва ончиро ки хостааст ба вай ато шавад. Баъзе аз
мардум исрор ва пофишориро танҳо дар умури дунявӣ ва моддӣ медонанд, вале дар
умури динӣ агар дуъо бикунанд, хеле сард ва беруҳ дуъо мекунанд.

Кумак гирифтан аз Аллоҳ таъоло барои касби тадаббури Қуръон ин аст, ки қорӣ
хондани Қуръонро бо "Аъузу биллоҳи мина-ш-шайтони-р-раҷим" шуруъ кунад ва
ҳамчунин аввали сураро бо 
"Бисмиллоҳи-р-раҳмори-р-раҳим"
шуруъ кунад. Чунки инҳо кумак хостан аз Аллоҳ таъоло дар тадаббур ва фаҳми Қуръон
ба таври умум ва сураеро, ки мехоҳад бихонад, ба таври махсус мебошад.

  

  

o Василаи дуввум: Анҷом додани амал ба он сабабҳо.

  

Беҳтарин ва муфидтарин васила дар ин заминаи илм ва абзори он, яъне хондан аст.
Яъне хондани чизҳое, ки дар мавриди азамати Қуръон аст. Ва ончи ки дар Қуръон ва
суннат омадааст ва ҳамчунин мутолиъаи гуфтаҳои пешиниён дар мавриди Қуръон ва
муҳаббату алоқаи онҳо нисбат ба Қуръон аст.

  

Ҳар касе моил ба касби муҳаббати Қуръон аст, пешниҳод мешавад, ки барномае танзим
кунад, ки шомили нусусе аз Қуръон ва суннат ва ақволи (гуфтаҳои) пешиниён бошад, ки
дар онҳо ба азамати Қуръон ва ҷойгоҳи он ишора шуда бошад. Ва онҳоро дар ду радиф
мураттаб кунад; матн ва шарҳ. Матнро боистӣ ҳифз ва такрор кунад ва шарҳро бошад
бихонад, бифаҳмад ва маъноҳоеро, ки дар шарҳ омадааст бо алфози матн ба ҳамдигар
рабт диҳад.

  

Интизор меравад, ки касе ин барномаҳоро амалӣ кардааст, ба изни Худованд аз
муҳаббат, алоқа ва такрими Қуръон бенасиб нашавад, зеро ин барномаҳо ҳамон калиди
аслии тадаббури Қуръон ва фаҳми он аст. Ва тамоми онҳо, ки гуфта мешавад баин
матлаб бастагӣ дорад. Вале шигифту аҷоиб ин аст, ки бисёре аз мо ин мавзуъро
мехонем вале ба натоиҷи мусбат намерасем.

  

Бинобар ин хондани Қуръон бештар бояд ҳамроҳ бо хондани аҳволи пешиниён дар
робита бо Қуръон ва достонҳо ва ривоятҳои онҳо бошад.

Лозим аст бидонем, ки адами муҳаббат ва алоқаи мо ба Қуръон ва адами такрими он ба
иллати ҷаҳли мо (ба ҳамон миқдор) аст. Мисли бачае, ки 500 сомон ба вай бидиҳи, вале
бача онро рад кунад вале як сомон бихоҳад. Пас касе, ки арзишу қиммати Қуръонро
намедонад ва аз он канорагирӣ ва дурӣ кунад ва ба чизҳои камарзиштар бипардозад,
дуруст мисли ҳамон бача аст.

  

Агар эълом кунанд: Касе, ки дар фалон мусобиқаи китобхонӣ ширкат кунад ва баранда
шавад даҳ миллиард ба вай дода мешавад, дар ин ҳол ҳирси мардум ва
алоқамандиашонро ба он китоб чигуна мебинӣ? Ва чигуна он китобро мехонанд ва дар
мавриди он суҳбат мекунанд? Дар ҳоле, ки Қуръон китобе аст, ки ҳар кас дар он
баранда шавад, мулки бениҳояте ба вай дода мешавад.

  

Бисёр аз мусалмонон ба сурати муҷмал ва ба андозаи илмашон Қуръонро такрим
мекунанд, яъне ин ки медонанд Қуръон китобе аст, ки аз ҷониби Аллоҳ таъоло нозил
шудааст ва мо онро дар намозҳоямон мехонем ва бар болини беморони худ ҷиҳати
шифои онҳо қироат мекунем. Вале бисёре аз мардум аз илми тафсилӣ дар мавриди
азамати Қуръон, ҷойгоҳи он ва он чи ки (аз Қуръон) боъиси пирузии инсон дар зиндагӣ
мешавад ноогоҳанд. Дар ин маврид мисоле мезанем, вақте ки аз як шахсияти муассири
таърихӣ чизҳоеро мешунавӣ, як сурати иҷмолӣ аз он шахс дар зеҳни ту шакл мегирад ва
назди ту арзиш пайдо мекунад ва гоҳе авқот китоби 600 саҳифаиро дар мавриди
қаҳрамониҳо, фидокориҳо, лутфу бахшишҳои ӯ барои мардум мехонӣ ва корҳоеро, ки
анҷом дода ва ҷавонмардиҳои вайро мутолиъа мекуни, як моҳ бо ҳарф ба ҳарфи
навиштаҳо ва гуфтаҳои ӯ зиндагӣ мекуни. Ва бо таъкиди зиёд вақте акси ин раҳбар ё
шахсияти барҷастаро мебини, умқи мутолиъаи ту бештар мешавад. Муҳаббат ва алоқа ва
такрими ту нисбат ба вай зиёд мешавад. Ва ин таъсирот амре возеҳ аст, ки ҳеч кас
наметавонад онро инкор кунад. Мо муҳаббат ва алоқа
ва такрими Қуръонро ба касе бор намекунем ва ба касе барнамегардонем. Вақте ин
корро анҷом додем ин китоби бузург муҳаббат ва алоқа ва такрими моро нисбат ба Аллоҳ
таъоло зиёд мекунад ва ба ин тартиб ба мартаба ва дараҷаи авлиёи ботақвои Худованд
мерасем. Дустдорони Қуръон ҳамон касоне ҳастанд, ки тарс ва андуҳи онҳоро фаро
намегирад. Ҳамон касоне, ки агар яке аз онҳо ба Аллоҳ таъоло қасам бихурад, онро нек
адо мекунад ва ба ҳадафаш мерасад.

